
Meir pengar til Den kulturelle skulesekken 2005/2006:
Variert kulturtilbod til barn og ungdom i Sogn og Fjordane

Sogn og Fjordane får 4,4 mill. kroner frå Den kulturelle skulesekken for skuleåret 2005/2006. Det er ein auke på 1,6 mill. kroner i høve til i fjor. Fredag offentleggjer Kultur- og kyrkjedepartementet fordelinga av midlar for 2006. Den kulturelle skulesekken representerer ei storsatsing på formidling av kunst og kultur av høg kvalitet til skuleborn i alle landets kommunar.

Alle dei vel 15 500 born i grunnskulen i Sogn og Fjordane får kulturtilbod gjennom Den kulturelle skulesekken. Kulturtilbodet er tilgjengeleg både gjennom kommunane gjennom Fylkeskommunen. Nedanfor presenterer vi nokre aktuelle prosjekt:

Fylket har fleire eigenproduserte tilbod. Eit tilbod som har vore svært etterspurt, er ”Konflikt blir drama”. Forfattar og dramatikar Rolf Losnegård har på oppdrag frå Den kulturelle skulesekken utarbeidd eit tilbod der elevar i ungdomsskulen er med og dramatiserer konfliktar i skulekvardagen. Det kan vere konfliktar som elevane diktar opp og dramatiserer. Skulebesøka resulterer også ofte i at elevane lagar rollespel ut av reelle problem dei møter på kroppen.  

Eit av dei nye tilboda skuleåret 2005/2006 er ”Den vandrande moské”, som blir utvikla i samarbeid mellom ein kunstnar og Høgskulen i Sogn og Fjordane. Dette blir ei utstilling med eit pedagogisk opplegg for småtrinnet. Utstillinga skal innehalde viktige ting, symbol og skrift som vi finn i moskeen. Utstillinga skal gje kunnskap om islam i Noreg i dag og borna blir invitert til samtale om m.a. likskap og ulikskap mellom moskeen og kyrkja. 

